
Nunavut Maligaliurvia  
Legislative Assembly of Nunavut 
Assemblée législative du Nunavut 

ᑐᓴᒐᒃᓴᑦ ᓴᖅᑭᑕᑦ 
 

ᐅᖃᖅᑎᖓᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑐᓴᖅᑎᑦᑎᕗᖅ ᑎᒃᑯᐊᖅᑕᐅᓂᖓᓂᒃ ᓄᑖᖅ ᐅᖃᐅᓯᕐᓄᑦ 

ᑭᒡᒐᖅᑎᐅᓂᐊᖅᑐᖅ ᓄᓇᕗᒥ 

 

ᐃᖃᓗᐃᑦ, ᓄᓇᕗᑦ (ᑎᓯᐱᕆ 10, 2012) - ᐅᖃᖅᑎᑦᓯᔨᖓ ᒪᓕᒐᓕᐅᖅᑎᑦ ᑲᑎᒪᔨᖏᑕ ᕼᐊᓐᑐ ᑐᑐ ᐅᓪᓗᒥ 

ᑐᓴᖅᑎᑦᑎᖅᑲᐅᔪᖅ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᐊᑐᓕᖁᔭᓕᐅᕐᓂᐊᕐᓂᖓᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᐱᖁᔨᕗᖔᕈᑎᓕᐅᕐᓂᐊᕐᓗᑎᒃ ᑭᖑᓪᓕᕐᒥ ᑲᑎᒪᕐᔪᐊᓕᑐᐊᖅᐸᑕ ᑎᒃᑯᐊᖅᑕᐅᖁᓪᓗᒍ ᒥᔅ ᓵᓐᑐᕋ ᐃᓅᑎᖅ 

ᐅᖃᐅᓯᕐᓄᑦ ᑭᒡᒐᖅᑐᖅᑎᐅᓂᐊᕐᓗᓂ ᓄᓇᕗᒥ.  ᐱᖓᔪᖓᓐᓂ ᑲᑎᒪᕐᔪᐊᕐᓂᖃᓕᖅᐸᑕ ᐱᖓᔪᖓᓐᓂ 

ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᕐᔪᐊᓕᖅᐸᑕ ᕖᕝᕗᐊᕆ 26, 2013−ᒥ.  ᒥᔅ ᐃᓅᑎᖅ ᑎᒃᑯᐊᖅᑕᐅᕗᖅ ᒫᓐᓇ 

ᐅᖃᐅᓯᕐᓄᑦ ᑭᒡᒐᖅᑐᖅᑎᐅᑲᐃᓐᓇᕐᓂᐊᕐᓗᓂ ᑎᑭᒐᓱᐊᕐᓂᖓᓂ ᔮᓐᓄᐊᕆ 14, 2013. 

 

ᐊᑖᒍᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖏᑎᒍᑦ, ᐅᖃᐅᓯᕐᓄᑦ ᑭᒡᒐᖅᑐᖅᑎ ᓄᓇᕗᒥ ᑎᒃᑯᐊᖅᑕᐅᖃᑦᑕᕐᒪᑦ 

ᑲᒥᓴᓇᒧᑦ ᐊᑐᖅᑕᐅᓪᓗᑎᒃ ᐊᑐᓕᖁᔭᓕᐊᖑᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᐅᖃᐅᓯᕐᓄᑦ ᑭᒡᒐᖅᑐᖅᑎ 

ᐃᓚᒋᔭᐅᔪᖅ ᐃᒻᒥᒃᑯᑦ ᐱᓕᕆᔨᖁᑎᖏᓐᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᒪᓕᒐᓕᐅᕐᕕᖕᒧᑦ 

ᐅᓂᒃᑳᓕᐅᕆᐊᖃᖅᑐᖃᑦᑕᕆᐊᖃᖅᑐᑦ. 

 

"ᑭᒡᒐᖅᑐᕐᓗᒋᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ, ᖁᕕᐊᓱᒃᑐᖓ ᑐᓐᖓᓱᒃᑎᑦᓯᔭᕆᐊᒃᓴᖅ ᒥᔅ ᐃᓅᑎᕐᒧᑦ ᐅᑎᕐᒪᑦ 

ᐅᖃᐅᓯᕐᓄᑦ ᑭᒡᒐᖅᑐᖅᑎᐅᑉ ᑎᑎᕋᕐᕕᖓᓄᑦ ᑲᒥᓴᓇᒋᔭᐅᓕᕐᖢᓂ," ᑕᐃᒪᓐᓇ ᐅᖃᓚᐅᖅᑐᖅ ᐅᖃᖅᑎᑦᓯᔨ ᑐᑐ.  

"ᐅᒃᐱᕈᓱᒃᑐᖓ ᓴᓐᖏᔪᒃᑯᑦ ᓯᕗᓕᖅᑎᒋᔭᐅᓂᐊᕐᒪᑦ ᑕᕝᕗᖓ ᐱᒻᒪᕆᐅᔪᒧᑦ ᐃᖅᑲᓇᐃᔮᖃᓕᖅᑎᓪᓗᒍ." 

 

ᑕᖅᑲᒃᑯᐊ ᑐᓴᖅᑎᑕᐅᓚᐅᖅᓯᒪᔪᑦ ᐃᓂᖓ ᒪᑐᐃᖓᓕᕐᓂᖓᓂᒃ ᐅᖃᐅᓯᕐᓄᑦ ᑭᒡᒐᖅᑎᖅᑎᐅᑉ ᓴᖅᑭᑕᐅᓪᓗᓂ 

ᓯᑎᐱᕆ 2012−ᖑᑎᓕᖅᑎᓪᓗᒍ, ᓄᖅᑲᓚᐅᖅᑎᓪᓗᒍ ᐅᖃᐅᓯᕐᓄᑦ ᑲᒥᓴᓇᒋᔭᐅᔪᖅ.  ᒪᓕᒐᓕᐅᖅᑎᑦ 

ᑲᑎᒪᔨᓕᕆᔨᖏᑕ ᑲᑎᒪᔨᖁᑎᖏᑦ ᐃᖅᑲᓇᐃᔮᒃᓴᒥᒃ ᑕᑯᒃᓴᐅᑎᑦᓯᓚᐅᖅᑐᑦ ᐊᒻᒪ ᓂᕈᐊᓚᐅᖅᑐᑦ 

ᐃᖅᑲᓇᐃᔭᖅᑎᐅᒐᔭᖅᑐᒥᒃ.  ᐊᑐᖅᑕᐅᓪᓗᓂ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᒻᒪ ᐊᐅᓚᑦᓯᔨᑦ ᑲᑎᒪᔨᖏᑕ 

ᐱᖁᔭᕐᔪᐊᖓᑦ, ᑲᑎᒪᔨᑦ ᐱᔪ ᓐᓇᕐᓂᖃᕐᒪᑕ ᐱᓕᕆᐊᒃᓴᕆᔭᖏᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ. 

 

"ᐃᖅᑲᓇᐃᔭᕆᐊᒃᓴᖅ ᖁᕕᐊᓱᑦᑎᐊᖅᑐᖓ ᐱᓕᕆᔭᐅᑦᑎᐊᖅᓯᒪᔪᓂᑦ ᓯᕗᓕᕆᓚᐅᖅᑕᓐᓄᑦ ᑲᒥᓴᓇᐅᓚᐅᖅᑐᓄᑦ 

ᐅᖃᐅᓯᑦ ᐃᓕᓴᕆᔭᐅᓯᒪᔪᓄᑦ ᐱᔪᓐᓇᐅᑎᖏᑦ ᓄᓇᕗᒥᐅᑦ ᐅᐱᒋᔭᐅᑦᑎᐊᖁᓪᓗᒋᑦ ᐊᒻᒪᓗ ᓴᐳᒻᒥᔭᐅᑦᑎᐊᖁᓪᓗᒋᑦ," 

ᑕᐃᒪᓐᓇ ᐅᖃᓚᐅᖅᑐᖅ ᒥᔅ ᐃᓅᑎᖅ. 

 

ᑭᓇᐅᓂᖓᓄᑦ ᑎᑎᕋᖅᓯᒪᔪᑦ ᐅᑯᓄᖓ ᐱᖃᓯᐅᑎᓯᒪᕗᑦ. 

ᑐᓴᕆᐊᒃᑲᓐᓂᕈᒪᒍᕕᑦ ᑐᓴᖅᑎᓪᓗᒍ: 

ᔮᓐ ᑯᐊᒃ, ᑎᑎᕋᖅᑎ ᒪᓕᒐᓕᐅᖅᑎᑦ ᑲᑎᒪᔨᖏᑕ, ᐅᖄᓚᐅᑦ: (867) 975-5100 

ᓵᓐᑐᕋ ᑯᓄᒃ ᐃᓅᑎᖅ 

 

ᓵᓐᑐᕋ ᐃᓅᑎᖅ ᐃᓕᓐᓂᐊᖅᑕᒥᓂᒃ ᐱᔭᕇᖅᓯᓯᒪᔪᖅ ᐊᑭᑦᓯᕋᖅ ᒪᓕᒐᕐᓂᐊᖅᑎᐅᓂᕐᒧᑦ ᐃᓕᓐᓂᐊᕐᓂᕐᒥᒃ 

2005−ᖑᑎᓪᓗᒍ ᐊᒻᒪ ᓄᓇᕗᒥ ᒪᓕᒐᕐᓂᐊᖅᑎᖏᓐᓄᑦ ᐃᓚᒋᔭᐅᓕᓚᐅᖅᓯᒪᔪᖅ.  ᓯᕗᕐᖓᒍᑦ ᒪᓕᒐᕐᓂᐊᖅᑎᐅᓂᕐᒧᑦ 

ᐃᓕᓴᕆᔭᐅᓚᐅᖏᓐᓂᖓᓂ ᕕᒃᑐᐊᕆᐊ ᓯᓚᑦᑐᓴᕐᕕᒡᒧᐊᖓᓂᑦ, ᒥᔅ ᐃᓅᑎᖅ ᐃᓕᓐᓂᐊᓚᐅᖅᓯᒪᔪᖅ ᓄᓇᕗᑦ 

ᓯᕗᓕᖅᑎᒃᓴᑦ ᐃᓕᓐᓂᐊᕐᕕᖓᓐᓂ.  ᒥᔅ ᐃᓅᑎᖅ ᐃᓕᓐᓂᐊᖅᓯᒪᖕᒥᔪᖅ ᓯᓚᑦᑐᓴᕐᕕᒡᔪᐊᕐᒥ ᐊᒻᒪ ᓄᓇᕗᑦ ᓯᕗᓂᒃᓴᕗᑦ 

ᐃᓕᓐᓂᐊᖅᑕᐅᕙᒃᑐᒥ ᐊᑐᐊᒥ. 

 

ᒥᔅ ᐃᓅᑎᖅ ᐅᑯᓂᖓ ᐃᖅᑲᓇᐃᔭᖅᓯᒪᔪᖅ, ᐱᖃᓯᐅᑎᓪᓗᒋᑦ ᐅᑯᖓ: 

 

 ᐊᐅᓚᑦᓯᔨ − ᖁᓪᓕᑦ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᑲᑎᒪᔨᖏᑦ 

 ᐊᑐᐊᒐᓕᕆᔨ − ᐅᖃᐅᓯᕐᓄᑦ ᐃᓕᓴᕆᔭᐅᓯᒪᔪᑦ ᑲᒥᓴᓇᑉ ᑎᑎᕋᕐᕕᐊ ᓄᓇᕗᒥ; 

 ᒪᓕᒐᕐᓂᐊᖅᑎ − ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕝᕕᖓᓐᓂ ᒪᓕᒐᓕᕆᔨᒃᑯᑦ 

 ᐊᑐᐊᒐᓕᕆᔨ − ᓄᓇᕗᑦ ᒐᕙᒪᒃᑯᖏᓐᓂ ᐊᐅᓚᑦᓯᔨᒃᑯᓐᓂ  ᒐᕙᒪᐅᖃᑎᒌᒃᑐᓕᕆᔨᒃᑯᓐᓂᓗ 

 ᐅᖃᓪᓚᒃᑎᐅᓚᐅᖅᓯᒪᓪᓗᓂ ᓯᐲᓯᒃᑯᓐᓄᑦ; ᐊᒻᒪᓗ 

 ᐃᓄᐃᑦ ᑕᑯᓐᓇᒐᒃᓴᓕᕆᔨᒃᑯᓐᓄᑦ. 

 

ᒥᔅ ᐃᓅᑎᖅ ᐱᓕᕆᖃᑕᐅᖃᑦᑕᖅᓯᒪᔪᖅ ᐊᒻᒪ ᐃᓚᒋᔭᐅᖃᑦᑕᖅᓯᒪᔪᖅ ᑲᓇᑕᒥ ᓄᓇᕗᒥᓗ ᑎᒥᖁᑎᒋᔭᐅᔪᓄᑦ, ᐅᑯᐊ 

ᐱᖃᓯᐅᑎᓪᓗᒋᑦ: 

 

 ᐃᖅᑲᓇᐃᔭᖅᑐᓕᕆᔨᒃᑯᑦ ᑲᑎᒪᔨᖏᑦ ᓄᓇᕗᒥ; 

 ᒪᓕᒐᕐᓂᐊᖅᑎᒃᑯᑦ ᑲᑎᒪᔨᖏᑦ ᓄᓇᕗᒥ 

 ᓄᓇᕗᒥ ᐃᑲᖅᑐᐃᔨᓄᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᖏᑦ 

 ᐃᓄᐃᑦ ᖃᐅᔨᒪᔭᑐᖃᖏᓐᓂ ᖃᐅᔨᒐᓱᐊᖅᑎᑦ; 

 ᑲᓇᑕᒥ ᐃᓄᐃᑦ ᒪᒃᑯᒃᑐᑦ ᑲᑎᒪᔨᖏ; ᐊᒻᒪ 

 ᓄᓇᖃᖅᑳᖅᓯᒪᔪᑦ ᐃᖅᑲᖅᑐᐃᕕᓕᕆᓂᕐᒧᑦ ᐃᓕᓐᓂᐊᕐᓂᕐᒧᑦ ᐱᓕᕆᓂᕐᒧᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᖏᑦ. 

 

ᒥᔅ ᐃᓅᑎᖅ ᐃᖃᓗᖕᒥᐅᑕᐅᓪᓗᓂ. ᐃᓄᒃᑎᑐᑦ ᖃᓪᓗᓈᑎᑐᓪᓗ ᐅᖃᓪᓚᒍᓐᓇᑦᑎᐊᖅᑐᖅ. 


